
Монгол Улсын Их Хурлын 2020 оны намрын ээлжит чуулганы

Хууль зүйн байнгын хорооны 10 дугаар сарын 01-ний өдөр 

/Пүрэв гараг/-ийн хуралдааны товч тэмдэглэл


Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 15 цаг 55 минутад Төрийн ордны “Их эзэн Чингис хаан” танхимд эхлэв. 

Эмнэлгийн чөлөөтэй: Ц.Мөнхцэцэг;
Тасалсан: Д.Ганбат, Д.Цогтбаатар, Ц.Мөнх-Оргил, Х.Нямбаатар, Ц.Сандаг-Очир, Л.Мөнхбаатар, Б.Дэлгэрсайхан.


Нэг.“Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төсөл 

Хуралдаанд Улсын Их Хурлын Хууль зүйн байнгын хорооны ажлын албаны ахлах зөвлөх М.Үнэнбат, референт Л.Мөнхчимэг, Хууль, эрх зүйн газрын Зөвлөхүүдийн албаны зөвлөх  Б.Хонгорзул, Хэвлэл мэдээлэл, олон нийттэй харилцах хэлтсийн референт Ц.Оюун нар байлцав.


Тогтоолын төслийн талаар Байнгын хорооны дарга С.Бямбацогт танилцуулав. 


Танилцуулгатай холбогдуулан Улсын Их Хурлын гишүүн Б.Энх-Амгалан, Б.Пүрэвдорж нарын тавьсан асуултад Байнгын хорооны дарга С.Бямбацогт хариулж, тайлбар хийв.

Төслийн талаар Улсын Их Хурлын гишүүн Н.Алтанхуяг үг хэлэв.
“Зарим хууль, Улсын Их Хурлын бусад шийдвэрийн төсөл буцаах тухай” Улсын Их Хурлын тогтоолын төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав.

С.Бямбацогт: 1.Улсын Их Хурлын гишүүн Б.Энх-Амгалангийн гаргасан, Төслийн хавсралтын 14 дэх заалтыг хасах гэсэн саналыг дэмжье гэсэн санал хураалт явуулъя.

Зөвшөөрсөн:
  8


Татгалзсан:

  3


Бүгд:


11


72.7 хувийн саналаар дэмжигдлээ. 

2.Улсын Их Хурлын гишүүн Б.Пүрэвдоржийн гаргасан, Төслийн хавсралтын 37 дахь заалтыг хасах гэсэн саналыг дэмжье гэсэн санал хураалт явуулъя.

Зөвшөөрсөн:
  7


Татгалзсан:

  4


Бүгд:


11


63.6 хувийн саналаар дэмжигдлээ. 

3.Улсын Их Хурлын гишүүн Б.Пүрэвдоржийн гаргасан, Төслийн хавсралтын 34 дэх заалтыг хасах гэсэн саналыг дэмжье гэсэн санал хураалт явуулъя.

Зөвшөөрсөн:
  7


Татгалзсан:

  4


Бүгд:


11


63.6 хувийн саналаар дэмжигдлээ. 
Зарчмын зөрүүтэй саналын томьёоллоор санал хурааж дууслаа.


Байнгын хорооноос гарах санал, дүгнэлтийг Улсын Их Хурлын гишүүн Ц.Сэргэлэн Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 20 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 16 цаг 15 минутад өндөрлөв.  

Тэмдэглэлтэй танилцсан:

ХУУЛЬ ЗҮЙН БАЙНГЫН ХОРООНЫ 

ДАРГА







С.БЯМБАЦОГТ

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ

 ХӨТЛӨХ АЛБАНЫ ШИНЖЭЭЧ




П.ОЮУНГЭРЭЛ

МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 10 ДУГААР САРЫН 01-НИЙ ӨДӨР
/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
 
С.Бямбацогт: Байнгын хорооныхоо эрхэм гишүүдийн өдрийн амгаланг айлтгая аа.
 
Байнгын хорооны хуралдааны ирц бүрдсэн байна аа. Байнгын хорооны хуралдаан нээснийг мэдэгдье.
 
Намрын чуулганы эхний өдөр манай Хууль зүйн байнгын хороо хуралдаж байна аа. Гишүүдийнхээ ажилд нь амжилт хүсье.
 
Монгол Улсын Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны ирцийг гишүүний сонгогдсон тойрог, нэрээр нь хуралдаанд хүрэлцэн ирсэн гишүүн, хүндэтгэн үзэх шалтгаанаар хүрэлцэн ирээгүй гишүүн, хуралдаан тасалсан гишүүн гэсэн дарааллаар танилцуулна.
 
Хүрэлцэн ирсэн гишүүдийг танилцуулъя. 
5 дугаар тойрог Говь-Алтай аймаг Шатарбалын Раднаасэд, 5 дугаар тойрог Говь-Алтай аймаг Бямбасүрэнгийн Энх-Амгалан, 7 дугаар тойрог Дорнод аймаг Цэдэвийн Сэргэлэн, 16 дугаар тойрог Ховд аймаг Ширнэнбаньдын Адьшаа, 16 дугаар тойрог Ховд аймаг Сандагийн Бямбацогт, 16 дугаар тойрог Ховд аймаг Бөхчулууны Пүрэвдорж, 20 дугаар тойрог Орхон аймаг Норовын Алтанхуяг, 21 дүгээр тойрог Налайх, Багахангай, Багануур дүүрэг Сайнбуянгийн Амарсайхан, 22 дугаар тойрог Баянзүрх дүүрэг Баттөмөрийн Энхбаяр, 25 дугаар тойрог Чингэлтэй дүүрэг Жамъянхорлоогийн Сүхбаатар, 28 дугаар тойрог Сонгинохайрхан дүүрэг Ням-Осорын Учрал 11 гишүүн хүрэлцэн ирсэн байна.
 
Хүндэтгэн үзэх шалтгаанаар ирээгүй гишүүн. 24 дүгээр тойрог Сүхбаатар дүүрэг Цэрэнжамцын Мөнхцэцэг гишүүн хүндэтгэн үзэх шалтгаанаар хүрэлцэн ирээгүй байна аа.
 
Одоогоор хараахан хүрэлцэн ирж амжаагүй гишүүн. Дашдондогийн Ганбат гишүүн хүрэлцэн ирж амжаагүй байна. Борхүүгийн Дэлгэрсайхан гишүүн хүрэлцэн ирж амжаагүй байна. Дамдины Цогтбаатар гишүүн, Цэндийн Мөнх-оргил гишүүн, Хишгээгийн Нямбаатар гэсэн гишүүд хуралдаа хүрэлцэн ирэхийг урья аа.
 
Байнгын хорооны хуралдаанаар хэлэлцэх асуудлыг танилцуулъя. Та бүхэнд.
 
Хэлэлцэх асуудал нэг асуудал байгаа.
 
  “Зарим хууль, Улсын Их Хурлын бусад шийдвэрийн төслийг хууль санаачлагчид нь буцаах тухай” Монгол Улсын Их Хурлын тогтоолын төслийг хэлэлцэнэ ээ.
 
Хэлэлцэх асуудлаар саналтай гишүүд байна уу. Алга байна.
 
Хэлэлцэх асуудалдаа оръё оо.
 
“Зарим хууль, Улсын Их Хурлын бусад шийдвэрийн төслийг хууль санаачлагчид нь буцаах тухай” Улсын Их Хурлын тогтоолын төслийг хэлэлцье ээ.
 
Байнгын хорооны эрхэм гишүүд ээ, Монгол Улсын Их Хуралд өргөн мэдүүлсэн хэлэлцүүлгийн шатанд байгаа хууль, Улсын Их Хурлын бусад шийдвэрийн нийт 90 төсөл байгаагаас Улсын Их Хурлын гишүүдийн санаачилсан 49 төсөл, Монгол Улсын Ерөнхийлөгчийн санаачилсан 2 төсөл, Монгол Улсын Засгийн газар санаачилсан 38 төсөл байна аа.
 
Монгол Улсын Их Хурлын 8 дахь удаагийн ээлжит сонгуулийн дүнд хууль, Улсын Их Хурлын бусад шийдвэрийн төсөл өргөн мэдүүлсэн гишүүний бүрэн эрхийн хугацаа дууссан. Түүнчлэн хууль тогтоомжийн тухай хуулийн 7.1-д Засгийн газар тухайн бүрэн эрхийнхээ хугацаанд санаачлах хууль тогтоомжийн талаар урьдчилан төлөвлөж, хууль, тогтоомжийг боловсронгуй болгох үндсэн чиглэлд тусгана гэж заасан тул өргөн мэдүүлээд байгаа хууль, Улсын Их Хурлын бусад шийдвэрийн төслийн талаар Засгийн газраас дахин санал авах шаардлагатай эсэх талаар Байнгын хорооны саналыг авч нэгтгэсэн.
 
Байнгын хороодоос ирүүлсэн саналыг үндэслэн 33 хуулийн төсөл, Улсын Их Хурлын 5 тогтоолын төслийн хууль санаачлагч нь өөрчлөгдсөн, төслийн талаар шинээр байгуулагдсан Засгийн газар санал авах шаардлагатай. Түүнчлэн Монгол Улсын хууль тогтоомжийг 2020-2024 онд боловсронгуй болгох үндсэн чиглэлд тусгуулах нь зүйтэй гэж үзэн хууль санаачлагчид нь буцаах тухай Улсын Их Хурлын тогтоолын төслийг боловсруулан та бүхэнд танилцуулж байна аа.
 
Тухайлахын бол, Аюулгүй байдал, гадаад бодлогын байнгын хорооны 3 төсөл, Байгаль орчин, хүнс, хөдөө аж ахуйн байнгын хорооны 2 төсөл, Нийгмийн бодлогын байнгын хорооны 2 төсөл, Төрийн байгуулалтын байнгын хорооны 7 төсөл, Төсвийн байнгын хорооны 4 төсөл, Хууль зүйн байнгын хорооны 2 төсөл, Эдийн засгийн байнгын хорооны 17 төсөл байна.
 
Дээр дурдсан хууль, Улсын Их Хурлын бусад шийдвэрийн төслүүдийн болон хууль санаачлагчийн мэдээллийг тогтоолын хавсралт болгон та бүхэнд тараасан байгаа.
 
Байнгын хорооны эрхэм гишүүд ээ, “Зарим хууль, тогтоолын төсөл буцаах тухай” Улсын Их Хурлын тогтоолын төслийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
 
Танилцуулгатай холбогдуулан асуух асуулттай гишүүд нэрсээ өгнө үү. Пүрэвдорж гишүүнээр тасаллаа.
 
Б.Энх-Амгалан гишүүн асуултаа асууя.
 
Б.Энх-Амгалан: Энэ Монголд хэд хэдэн чухал юмнууд байгаад байгаа юм аа. Тэр нь юу юм бэ гэхээр зэрэг энэ Усны тухай хуульд нэмэлт, өөрчлөлт оруулах тухай хуулийн төслийг бид нар өргөн барьж байсан юм. 2019 онд. Тэгээд энэ маань тэгээд сонгууль болоод яачихлаа. Одоо бол их олон гол ус ширгэж байна,  гүний усыг бас уурхайд ашиглаж байна. Цаашдаа энэ гүний усыг уурхайд ашиглах юм бол хөрсний ус доошилно. Улмаар цөлжилт үүсэх ийм аюултай. Тэгэхээр зэрэг үүнийг явуулчихсан бол их зүгээр байсан юм. Энэ яагаад буцчихав аа гээд асуух гээд байна.
 
2 дахь нь Ашигт малтмалын тухай хуульд өөрчлөлт оруулах тухай асуудал байсан юм. Тэр бас яагаад буцчихав. Ийм 2 асуулт асуух гээд байна.
 
С.Бямбацогт: Түрүүн би танилцуулгадаа хэлсэн. Улсын Их Хурал дээр нийтдээ 90 хуулийн төсөл байж байгаа, хэлэлцэх эсэх нь шийдэгдсэн, анхны хэлэлцүүлэг нь хийгдсэн. Үүнээс үндэслэлүүд нь тийм үү, Засгийн газраас саналаа татан авъя аа, шинэ Засгийн газар байгуулагдсан учраас бодлогоо гаргая гээд, ийм үндэслэлээр зарим хуулийн төсөл. Зарим нь болохоор хууль санаачлагчид нь Их Хурлын гишүүнээр сонгогдож амжаагүй учраас буцаах, дараагийн нэг үндэслэл нь бол хуулийн төсөл санаачлагч нь Засгийн газраас дахиж санал авах шаардлагатай гэсэн ийм үндэслэлүүдээр саяын уншсан нийтдээ 33 хуулийн төслийг буцаая гэж байгаа юм.
 
Ингэхдээ бид нар Байнгын хороодоос санал авсан. Яг танай Байнгын хорооны эрхлэх асуудлын хүрээнд өргөн баригдсан, хэлэлцүүлгийн шатанд байгаа хуулиудаас ямар ямар хуулийн төслийн буцаах саналтай байна вэ, саналаа ирүүлнэ үү гэж санал авсан. 9 сарын 30-ны өдөр Эдийн засгийн байнгын хорооноос Ашигт малтмалын тухай хуульд нэмэлт, өөрчлөлт оруулах тухай хуулийн төслийг бид нар буцаая гэсэн санал ирүүлсэн. Үүний дагуу санаачлагч нь Улсын Их Хурлын гишүүн Цэрэнбат. Цэрэнбат гишүүн маань Улсын Их Хуралд сонгогдоогүй учраас хууль санаачлагч байхгүй учраас буцаая гэсэн үндэслэлээр энэ хуулийн төслийг буцаахаар Эдийн засгийн байнгын хорооноос саналаа ирүүлсэн.
 
Усны тухай хуульд нэмэлт, өөрчлөлт оруулах тухай хуулийн төслөөс Байгаль орчны байнгын хорооноос бас санал ирсэн. Буцаая гэсэн санал. Энд Л.Энхболд, А.Сүхбат, О.Батнасан нарын гишүүд Их Хуралд сонгогдоогүй учраас энэ үндэслэлээр энэ хуулийн төслийг буцаач аа гэсэн байгаа. Та бүхэн бас буцаахгүй гэвэл буцаахгүй гэсэн зарчмын зөрүүтэй санал гаргаж болно. Байнгын хорооны дарга буцаая гэсэн санал ирүүлсэн учраас Байнгын хорооны даргын ирүүлсэн саналын дагуу танилцуулгыг бэлтгэж оруулж ирсэн гэдгийг бас хэлье.
 
Та бол бас нэг санаачлагч нь байж байгаа учраас буцаахгүй үлдээх зарчмын зөрүүтэй санал гаргаж үлдээж болно оо. За баярлалаа.
 
Пүрэвдорж гишүүн асуултаа асууя.
 
Б.Пүрэвдорж: Миний 2 хуулийн төслийг буцааж байгаа учраас би 2 удаа 5 минутаа асууж үг хэлнэ шүү дээ. Тэгэхээр ийм байгаа юм. Онцгой албан татварын тухай хуульд нэмэлт, өөрчлөлт оруулах тухай хуулийн төслийг маань буцааж байна аа. Энэ бол хуурамч бензин хийгчидтэй тэмцэж байгаа тэмцлийг маань мохоож байна гэсэн үг. Энд том том гарууд оролцдог. Жилд 220 тэрбум төгрөг 2 жилийн дотор 220 тэрбум төгрөгийн хуурамч бензин үйлдвэрлэж, зөвхөн татвараас зайлсхийсэн тэр. 100 гаруй тэрбум төгрөг үнийн зөрүүнээс ашиг олдог. Монголчуудын бүх машин бүгдээрээ цахилгаан карбюратор, бензин насос энэ тэр бүгдээрээ эвдэрдэг нь үүнтэй холбоотой. Та бүхний машин явахаар муу бензин авангуут цагаан гол дуугардаг чинь энэ. Бүх хүмүүсийн Монголын машин унаж байгаа авто машин болон том том уул, уурхайн хүнд машин механизм хэрэглэдэг тэр хүмүүсийн бүх эд хөрөнгийг эвдэж байгаа ийм зүйл. Үүнийг буцаах гэж зөндөө их оролддог. Монгол Ардын намын Нийслэлийн намын хорооны дарга Сумъяабазар энд оролцсон байж магадгүй байна. Өөрөө ийм бизнес хийдэг. Тийм учраас энэ хуулийг буцаах юм бол үүнтэй холбоотой, энэ луйварддаг, үүнийг хамгаалдаг, үүнийг хэлэлцүүлэхгүй өчнөөн олон жил ингэж удаадаг, ийм нөхдүүдтэй хатуу тэмцэнэ ээ гэдгийг хэлье.
 
2 дугаарт нь, Импортын барааны гаалийн албан татварын хувь, хэмжээ батлах тогтоолын хавсралтад өөрчлөлт оруулах тухай Их Хурлын тогтоолыг өргөн барьсан. Энэ бол тамхины импортын татварыг тавих тухай асуудал. Монгол Ардын намыг санхүүжүүлдэг нэг байгууллага, нэг компани бол энэ Монгол тамхи үйлдвэрлэдэг нэг компани байгаа. Энэ компани онцгой эрх эдэлдэг. Монгол Улсын Ерөнхийлөгч хүртэл Их Хурлын индэр дээрээс сайд нь нөлөөлж байгаад өөрийнхөө компанид бусад тамхины компаниас илүү таатай нөхцөл олгосон ийм хуулийг баталсныг эсэргүүцэж байсан. Тэгээд нь ер нь бол ингээд нэг ийм хуулиар өөрсдөө ашиг олдог, хулгай луйвар хийдэг ийм зүйлийг хэзээ болих юм бэ. Тамхи бол монголчуудын амьдралыг хорт хавдрыг хамгийн их үүсгэдэг ийм зүйл. Тэгээд хамгийн чанаргүй бүтээгдэхүүн үйлдвэрлэж, Монголчуудыг хорлож байгаа. Энэ компани дээр татварын бусад компанийн хэмжээнд хүргэх энэ хуулийн төсөл.
 
Ийм 2 хуулийн төслийг хоёуланг нь буцааж байна аа. Тийм учраас өнөөдөр би бусад Их Хурлын сонгогдоогүй гишүүдийн хуулийг буцааж байгаа юм байна л даа. Намайг санал авахгүйгээр учир шалтгааныг нь мэдэхгүйгээр яагаад ийм санаатайгаар ийм үйлдэл хийж байна аа. Үүнийг буцаах юм бол энэ бол цэвэр, нэг нь Монгол Ардын намыг санхүүжүүлдэг компани, нөгөөдөх нь бол Монгол Ардын намын Нийслэлийн намын хорооны даргын компанитай холбоотой бизнес. Тийм учраас энэ дээр нэлээн хатуу тэмцэнэ гэдгээ хэлье.
 
С.Бямбацогт: Сая би танилцуулгадаа үндэслэлийг тайлбарласан тийм ээ, Засгийн газраас бас дахин санал авах шаардлагатай. Өмнөх Засгийн газрын бүрэн эрхийн хугацаа дууссан, одоо шинээр Засгийн газар байгуулагдан үйл ажиллагаа явуулж байгаа. Тийм болохоор шинэ Засгийн газрын бодлого, ямар бодлого байх юм бэ, Засгийн газрын үйл ажиллагааны шинэ хөтөлбөртэй болсон. Монгол Улсыг хөгжүүлэх үндсэн чиглэлтэй болсон. Үүнд бодлогод нь нийцүүлэхийн тулд ялангуяа энэ татвартай холбоотой хуулиуд дээр Засгийн газрын саналыг авах ийм шаардлагатай гэж тийм үү, түрүүн үндэслэлдээ хэлсэн. Энэ үндэслэлийн дагуу энэ хуулиудыг буцаахаар оруулж ирсэн юм аа гэдгийг хэлье. Тэгээд өөр ямар нэгэн лобби байхгүй. Шаардлагатай, үнэхээр чухал аа гэж үзэх юм бол гишүүд зарчмын зөрүүтэй санал гаргах, үлдээх эрх нь нээлттэй байгаа.
 
За баярлалаа. Гишүүд асуулт асууж, хариулт авч дууслаа. Зарчмын зөрүүтэй саналууд байвал зарчмын зөрүүтэй саналын томьёоллоор санал хураалт явуулъя.
 
Саналаа өгчих. Саналаа тайлбарлаад үг хэлж болно, хэлэхгүй байсан ч болно.
 
Б.Энх-Амгалан гишүүн, төслийн хавсралтын 14 дэх заалтад байгаа Усны тухай хуулийн нэмэлт оруулах тухай хуулийн төслийг хасах. Өөрөөр хэлэх юм бол хэлэлцэхгүй буцаах биш үлдээе гэсэн саналаар санал гаргасан байна. Энх-Амгалан гишүүний микрофоныг өгье.
 
Б.Энх-Амгалан: Монгол Улсад бол энэ ундны усны хэрэглээ бол маш чухал байгаа юм аа. Ялангуяа говьд гүний ус хэрэглэх асуудал, уул уурхайд түлхүү байгаа. Энэ гүний усыг ашиглах юм бол цаашдаа яг энэ хөрсний ус доошлоод, хөрсний ус доошилсноос болоод ургамал, амьтан маш хүнд байдалд орох ийм нөхцөл байдлууд үүсэж байгаа юм. Үүнтэй холбоотойгоор чандмань эрдэнэ болсон усыг хамгаалах, уул, уурхайд хэрэглэдэг гүний усыг болиулах, багасгах, өөр эх үүсвэрээс санхүүжүүлэх, саарал усыг хэрэглэх талаар хуулийн төсөлд нэмэлт, өөрчлөлт оруулахаар өргөн мэдүүлж байсан. Тэгээд бид нарт амьдралыг тэтгэгч гол зүйл бол ус. Тийм учраас усны тухай хуульд нэмэлт, өөрчлөлт оруулах тухай хуулийн төслийг цааш нь хэлэлцээд яриад явах нь зөв, зүйтэй гэж бодож байгаа юм. Тийм учраас энэ хуулийн төслийг энэ жагсаалтаас хасаж өгөхийг хүсэж байна. Тэгээд зарчмын зөрүүтэй санал гаргаж байгаа юм. Гишүүдийг дэмжиж өгөхийг хүсэж байгаа юм.
 
С.Бямбацогт: Энх-Амгалан гишүүний гаргасан зарчмын зөрүүтэй саналын томьёоллоор санал хураалт явуулъя. Төслийн хавсралтын 14 дэх заалтад байгаа усны тухай хуулийн нэмэлт оруулах тухай хуулийн төслийг төслөөс хасах. Дэмжье гэсэн томьёоллоор санал хураалт явуулъя.
 
Санал хураалтад 11 гишүүн оролцсоноос 8 гишүүн буюу 72,7 хувийн саналаар санал дэмжигдлээ.
 
Дараагийн санал хураалт. Пүрэвдорж гишүүний санал. Төслийн хавсралтын 37-д байгаа “Импортын барааны гаалийн албан татварын хувь хэмжээг батлах тогтоолын хавсралтад өөрчлөлт оруулах тухай” Улсын Их Хурлын тогтоолын төслийг буцаах саналаас хасах гэсэн саналаар. Дэмжье гэсэн томьёоллоор санал хураалт явуулъя.
 
Санал хураалтад 11 гишүүн оролцсоноос 7 гишүүний саналаар энэ санал дэмжигдлээ.
 
Пүрэвдорж гишүүний дараагийн санал. Зарчмын зөрүүтэй санал. Төслийн хавсралтын 34-т байгаа онцгой албан татварын тухай хуульд нэмэлт, өөрчлөлт оруулах тухай хуулийн төслийг хасъя гэсэн саналыг Пүрэвдорж гишүүн гаргасан байна аа.
 
Саналтай холбогдуулж Алтанхуяг гишүүн үг хэлнэ ээ.
 
Н.Алтанхуяг: Би одоо танин мэдэхүйн юм ярих гэж байна шүү. Үнэнбат аа. Та нар анхаараад өгөөрэй. Би ийм л юм яриад байгаа шүү дээ. Энэ бол зарчимгүй л дээ. Пүрэвдоржийн санаачилсан 2 төслийг татаж авъя гэдэг саналыг Пүрэвдоржтой ярихгүйгээр ингэж оруулж ирж байгаа нь. Түрүүчийн танилцуулга дээр дахин сонгогдож чадаагүй нөхдүүдийн юмыг буцаагаад татаж байгаа. Засгийн газар бол буцаагаад татаж болно л доо. Шинэ нөхцөл байдал гэдэг юм уу, бид нар дахиж санал өгье гээд ингэж болно.
 
Пүрэвдорж гишүүнийхийг татаж байгаа нь ойлгогдохгүй байгаа юм. Би бол тэр зарчмын шинжтэй ийм юм ярих гээд байгаа юм. Бүх хуулийн төслийг буцааж татаач. Буцаачих л даа. Тэгээд л түүн дотроосоо буцааж өргөх нь өргөөд, өргөхгүй нь өргөхгүй ингээд явахгүй юм уу. Ийм ер нь нэг танай, эн хууль талаар нэг иймэрхүү ойлголт байхгүй юм уу л гэж асуугаад байгаа юм. Тэгэхгүй бол Энх-амгалан гишүүн шиг ингээд л энэ ус бол амин чухал эд байгаа юм аа гээд л ингээд буцаагаад бүгдийг нь оруулна шүү дээ, наадах чинь. Ийм юм, зарчим  байхгүй болохоор асуудал ингээд нураад байдаг юм аа л гэж хэлж байгаа юм. Харин шинэ Улсын Их Хурал гарч ирсэнтэй холбогдуулаад, шинэ Засгийн газар байгуулагдсантай холбогдуулаад Улсын Их Хуралд өргөн мэдүүлсэн бүх хуулийн төсөл, шийдвэр, тогтоолын төслийг буцаалаа. Тэгээд буцаагаад өргөөд, өргөөд л бариад, үйлчлэх нь үйлчлээд л ингээд л явна биз дээ. Би энэ шүүхийн хууль дээр хүртэл энэ санааг хэлээд байгаа шүү дээ, Энхбаяр дарга аа. Тийм ээ. Наадах чинь л их эвгүй байдал руу орно шүү дээ. Зарим нь хэлэлцүүлэг хийчихсэн гээд байгаа юм. Тэддүгээр шатны хэлэлцүүлэг хийчихсэн явж байдаг. Тэгэхээр энэ шинэ Их Хурал онолын асуудал шүү, шинэ Их Хурал гэдэг чинь өмнөх Их Хурлынхаа шууд хэлэлцэж байсан юмыг үргэлжлүүлнэ гэдэг бол надад ойлгогдохгүй л байгаа юм. Зан ингээд та нар ухаантай хүмүүс юм чинь, шийдээрэй. Ер нь жоохон зарчим барьж асуудалд хандвал төвөггүй шийдэж болдог л доо.
 
С.Бямбацогт: Алтанхуяг гишүүн саналаа хэллээ. Пүрэвдорж гишүүний саналаар дэмжье гэсэн томьёоллоор санал хураалт явуулъя.
 
Санал хураалтад 11 гишүүн оролцсоноос 7 гишүүний саналаар санал дэмжигдлээ.
 
Зарчмын зөрүүтэй саналуудаар санал хураалт явуулж дууслаа.
 
Одоо үндсэн санал хураалтаа явуулъя. Зарим хууль. Тийм.
 
Чуулганы нэгдсэн хуралдаанд Байнгын хорооны санал, дүгнэлтийг танилцуулъя. Хэн танилцуулах уу. Сэргэлэн гишүүн танилцуулъя аа.
 
Байнгын хорооны хуралдааны хэлэлцэх асуудал дууссан тул хуралдааныг хаасныг мэдэгдье ээ.
 
Гишүүддээ баярлалаа.

